
 

Letsholo la kopanelo le hapa disakarete tse seng molaong 

tsa boleng ba dimiliyone 

Tshwane, 27 Hlakola 2023 – Sehlopha sa Bolaodi ba Meedi sa Phethahatso ya 

Molao sa Ditshebeletso tsa Lekgetho tsa Afrika Borwa ka tshebedisano le 

Ditshebeletso tsa Sepolesa sa Afrika Borwa le Lebotho la Naha la Masole a Afrika 

Borwa mafelong a beke a la 25 - 26 Hlakola ba kgaoleditse diteraka tse neng di laetse 

disakarete tse seng molaong, ho latela lesedi la mautlwela leo ba ileng ba le fumana. 

Ena ke karolo ya matsapa a ntseng a tswela pele a ho ntlafatsa tshebetso e 

phethahetseng ysa Bolaodi ba Meedi twantshong ya kgwebisano e seng molaong, 

haholoholo ya kwae le disakarete. Letsholo lena la kopanelo le etsahetse dibakeng le 

dipolasing tse madibohong a Afrika Borwa.  Ho fokiswa hona ho matla ha ho mokolwa 

ho etsahalang madibohong ho akga ka hare tsena tse latelang: 

▪ Ke paloyohle ya makase a sehlooho a 1185 a disakarete tse seng molaong tsa 

mefuta ya Remington Gold, Chelsea le Royal Express, a dimiliyone tsa diranta 

a ileng a hapuwa.  

▪ Ho tshwerwe batho ba bane mme ho butswe dinyewe tsa bonokwane mabapi 

le ho rekisa le ho mokola disakarete tse seng molaong. 

▪ Ho feta moo, ke diteraka tse 4, vene e le nngwe le terekere e hulang treilara, 

tse neng di sebediswa ho jara disakarete tsena tse seng molaong, tse ileng tsa 

hapuwa tseo le tsona e leng tsa boleng ba dimiliyone.  

Diphetho tsa letsholo lena le ikgethang di tiisa hore haesale hoba ho be le diphuputso 

tse mabapi le maqulwana tse entsweng ke SARS dilemong tse tharo tse fetileng 

indastering ena ya kwae le disikarete, ho se ho na le keketseho ho mokolweng ka 

tshebediso ya madiboho. Tabeng ena, ho tla buisanwa le bahlahisi ba lehae ba 

amahanngwang le mefuta ena ya disakarete jwalo ka karolo ya diphuputso tsa rona 

tse tswellang kaha ho tsejwa hore disakarete tsena di tswa kantle ho Afrika Borwa. 

Ho feta moo, ho tiisang qeto ena ke hore, ho latela ditlwaelo tseo re di hlokometseng, 

ka tlwaelo ke batho ba 500 ba fetang ka madiboho ka letsatsi, mme motho ka mong 

bonnyane o mokola makase a mabedi a sehlooho a disakarete tse seng molaong, ba 

a jarile mekokotlong ya bona. Disakarete tsena jwale di ye di laelwe ka hara diteraka, 

tse ding tsa tsona tsa Maafrkaborwa, le dipalangweng tse ding tse nnyane mme ho 

sebediswe ditsela tse ding tse iphaphathileng le lediboho ka tshebedisano le 

borapolasi ba lehae hore di tle di finyelle dibakeng tseo di tlang ho ajwa ho phatlalla 

le mmaraka wa lehae.  

SARS e tla tswela pele ho ntlafatsa bokgoni ba yona ba phethahatso ya molao ho tsa 

Bolaodi ba Meedi ho lwantshana le kgwebisano e seng molaong ka tshebedisano le 

diakgente tse ding tsa phethahatso ya molao ka sepheo sa ho ntlafatsa tikoloho ya 



lekgetho le ya Bolaodi ba Meedi mmoho le ho sireletsa boikemelo ba Rephablike ya 

Afrika Borwa, ka ho etsa hore dintho di be thata le ho ba ditjeo tse hodimo bakeng sa 

bahwebi le balefalekgetho ba sa batleng ho ikobela tefo ya lekgetho ka boomo le ka 

bonokwane. 

Khomishenara ya SARS Mong. Edward Kieswetter o thoholeditse mosebetsi ona wa 

kopanelo o entsweng ke diakgente tsa phethahatso ya molao letsholong lena le 

atlehileng. O hlahisitse ho kgathatseha ha hae haholo ke diqososo tsa hore ho na le 

maqulwana a mangata a etsang tsena madbohong, dipolasing tse madibohong, ho 

akareditswe le bao ba sebedisang meaho ya bona le dipalangwang ka tshebedisano 

le maqulwana ana.  

“Re tla sebedisa lesedi lohle le bokelletsweng ke diakgente tsa phethahatso ya molao 

ho latella le ho tjhotjhisa ka molao ebang ho hlokeha, bohle ba nang le seabo ditlolong 

tsena tsa molao tsa maqulwana. Ho bohle ba amehang, ho sa natswe hore ke ba naha 

efe, ba tla tobana le matla ohle a molao. Re tla tswela pele ho jara mosebetsi wa rona 

wa phethahatso ya molao ntle le tshabo, leeme kapa ho inkela diqeto ka sepheo sa 

ho sireletsa indasteri tsa lehae le ho phahamisa ntshetsopele ya ikonomi,” ho rialo 

Mong. Kieswetter. 

Ho fumana lesedi le fetang lena, ikopanye le SarsMedia@sars.gov.za 

